
Abstract. Introduction. Kazakh oral historiography contains historical poems “The Majestic hero 

Yesim”, “Yesim Khan”, “Olzhash batyr”. These poems reflect the period of life of Tauekel and 

Yessimkhans, their role in the preservation and development of the Kazakh Khanate, a number of 

historical figures, the internal and foreign policy of the khanate. Poems based on historical events 

often provide a lot of information about the life and work of Yesim Khan. It is known from history 

that Yessim Khan ruled in the period 1598–1628. Khan, who remained in people's memory under the 

name “Majestic Hero Yessim”, sought to create a centralized state, establish peaceful relations with 

distant and close neighbors. To achieve this goal, he entered into an alliance with Russia, the Nogais 

and the Mongols and was forced to fight with the Kalmyks and Ashtarkhanids. The goals and 

objectives of the study – are to determine the significance and degree of study of historical epics as 

sources; to study the foreign policy of Yessim Khan and its directions based on historical 

poems; to show the struggle, campaigns and battles of Yessim Khan against the Ashtarkhanids and 

Kalmyks based on the content of historical epics; to determine the reliability of information from 

historical epics. Results. The article examines the foreign policy of Yesim Khan on the basis of 

information that took place in historical poems. Yessim Khan's foreign policy was carried out in the 

following directions: the struggle against the attempts of the descendants of the Sheibanids to oust 

the Kazakh rulers from Tashkent and Turkestan; the creation of a military and political alliance with 

the Nogais in the fight against the Ashtarkhanids and Kalmyks; the establishment of close political 

ties with the Kyrgyz; strengthening relations with Moghulistan and the Russian state. He moved 

towards strengthening relations with Mongolia and the Russian state. During his thirty-year reign, the 

khan, in an effort to ensure peace for his people, tried to establish peaceful relations with neighboring 

states. Conclusions. In relations with the Kalmyk, Ashtarkhanid, Russian, Chinese and Mongolian 

states encroaching from all sides, Yesim Khan resorted to various actions and tricks. In the political 

situation of the first quarter of the XVII century, he intended to strengthen the position of the country, 

to include the Kazakh Khanate among the advanced countries of the world. 

Аңдатпа. Кіріспе. Қазақтың ауызша тарихнамасынан «Еңсегей бойлы ер Есім», «Есім хан», 

«Олжаш батыр» атты тарихи жырлар орын алған. Бұл жырларда Тәуекел, Есім хандардың өмір 

сүрген кезеңі, олардың Қазақ хандығын сақтау мен дамытудағы рөлі, бірқатар тарихи 

тұлғалар, хандықтың ішкі және сыртқы саясаты көрініс тапқан. Тарихта болған оқиғаларға 

негізделген жырлар көбінесе Есім ханның өмірі мен қызметі бойынша мол мәлімет береді. 

Тарихтан белгілі Есім хан 1598–1628 жылдар аралығында билік еткен. Халық жадында 

«Еңсегей бойлы ер Есім» атымен қалған хан бір орталыққа бағынған мемлекет құруға, алыс, 

жақын көршілерімен бейбіт қарым-қатынаста тұруға ұмтылды. Осы мақсатына жету үшін 

орыстар, ноғайлар, моғолдармен одақ құрса, қалмақ, Аштарханидтермен соғысуға мәжбүр 

болды. Зерттеудің мақсаты және міндеттері – тарихи жырлардың дереккөздері ретіндегі 

маңызын және зерттелуін анықтау; Есім ханның сыртқы саясатын және оның бағыттарын 

тарихи жырлардың негізінде зерделеу; жырлардың желісі бойынша Есім ханның 

Аштарханидтерге, қалмақтарға қарсы күресін, жорықтары мен шайқастарын көрсету; тарихи 

жырлар мәліметтерінің шынайылығын анықтау. Нәтижелер. Мақалада тарихи жырлардан 

орын алған мәліметтер бойынша Есім ханның сыртқы саясаты зерттелді. Есім ханның сыртқы 

саясаты Шейбан ұрпақтарының қазақ билеушілерін Ташкент пен Түркістаннан ығыстыруға 

тырысқан әрекетіне қарсы күрес; Аштарханидтер мен қалмақтарға қарсы күресте ноғайлармен 

әскери-саяси одақ құру; қырғыздармен тығыз саяси байланыстар орнату; Моғолстан және 

орыс мемлекетімен қарым-қатынастарды нығайту бағыттарында жүрді. Отыз жылдық 

билігінде хан халқының тыныштығын қамтамасыз етуде көрші мемлекеттермен бейбіт 

қарым-қатынас орнатуға ұмтылды. Қорытынды. Жан-жағынан анталаған қалмақ, 

Аштарханид, орыс, қытай және моғол мемлекеттерімен қарым-қатынастарда Есім хан түрлі 

амалдарға, айла-әрекеттерге барды. XVII ғасырдың алғашқы ширегіндегі қалыптасқан саяси 

жағдайда ол елдің жағдайын күшейтуді , Қазақ хандығын әлемдегі озық елдердің қатарына 

қосуды көздеді. 

Аннотация. Введение. Казахская устная историография содержит исторические поэмы 

«Величественный герой Есим», «Есим хан», «Олжаш батыр». В этих поэмах отражен период 

жизни Тауекеля и Есим-ханов, их роль в сохранении и развитии Казахского ханства, ряд 

исторических личностей, внутренняя и внешняя политика ханства. Поэмы, основанные на 

исторических событиях, часто дают много сведений о жизни и деятельности Есим-хана. 

Известно из истории что, Есим-хан правил в период 1598–1628 гг. Хан, оставшийся в народной 

памяти под именем «Величественный герой Есим», стремился создать централизованное 

государство, наладить мирные отношения с дальними и близкими соседями. Для достижения 

этой цели он заключил союз с Россией, ногайцами и монголами и был вынужден воевать с 

калмыками и Аштарханидами. Цель и задачи исследования – определить значение и степень 

изученности исторических эпосов как источники; изучить внешнюю политику Есим-хана и ее 

направления на основе исторических поэм; показать борьбу, походы и сражений Есим-хана 

против Аштарханидов и калмыков на основе содержания исторических эпосов; определить 

достоверность информации исторических эпосов. Результаты. В статье рассматривается 

внешняя политика Есим-хана на основе сведений имевших место в исторических поэмах. 

Внешняя политика Есим-хана была проведена в следующих направлениях: борьба против 

попыток потомков Шейбанидов вытеснить казахских правителей из Ташкента и Туркестана; 

создание военно-политического союза с ногайцами в борьбе против Аштарханидов и 

калмыков; установление тесных политических связей с кыргызами; укрепление отношений с 

Моголистаном и Российским государством. Он двинулся по пути укрепления отношений с 

Монголией и Российским государством. За время своего тридцатилетнего правления хан 

стремясь обеспечить мир своему народу пытался наладить мирные отношения с соседними 

государствами. Выводы. В отношениях с посягавшими со всех сторон калмыцкими, 

аштарханидскими, русскими, китайскими и монгольскими государствами Есим-хан прибегал 

к различным действия и ухищрениям. В политической ситуации первой четверти XVII века он 

намеревался укрепить положение страны, включить Казахское ханство в число передовых 

стран мира. 

С. 900-914. (На Каз.). DOI: 10.51943/2710-3994_2024_11_4_900-914 

Кіріспе 

Қазақ тарихының жазба деректеріне қарағанда ауызша дереккөздерінің мол екендігі 

белгілі. Олар түрлеріне қарай аңыз-әңгімелер, жыр-дастандар, өлеңдер, толғаулар, арнаулар 

және т.б. деп бөлінеді. Осылардың арасында тарихи оқиғалардың желісіне сәйкес келетіндері 

– тарихи жырлар. Тарихи жырлар ұрпақтан ұрпаққа жеткізілген, халық жадында сақталған

рухани азық ретінде ауызша тарихнамадан да орын алады. Себебі, ХІХ ғасырдың екінші

жартысынан бастап олардың кейбір үлгілері хатқа түсіріліп, жарияланды. Алайда жырлар

талданып, маңызына баға берілмеді. ХХ ғасырдың басында ұлт зиялылары тарихи жырлар

төңірегінде ой білдірді. Советтік кезеңде Қазақстан К(б)П Орталық комитетінің 1947 жылы

21 қаңтардағы «Қазақ ССР Ғылым Академиясы тіл және әдебиет институты жұмысындағы

дөрекі саяси қателер туралы» деген қаулысына сәйкес халықтың ғасырлар бойы жинақталған

рухани мұрасы, ұлттық мүдде атаулының бәрі феодалдық-рулық құрылысты, хандарды

дәріптеушілік, ұлтшылдық ретінде қабылданды. Осыған орай ауызша деректерді, соның

ішінде тарихи жырларды зерттеуге тыйым салынды. Дегенмен советтік кезеңде батырлық

эпостық жырлар зерттелген әдебиетшілердің еңбектері жарық көрді. Тәуелсіздікке қол

жеткізген тұста «Мәдени мұра» мемлекеттік бағдарламасы аясында жүз томдық

«Бабалар сөзі» жарық көріп, жанрлық құрамы өте бай, мазмұны алуан түрлі қазақ фольклоры

оқырманға қолжетімді болды (Бабалар сөзі, 2009). Ауызша дереккөздердің арасында тарихи

жырлар да жарияланды.

Тарихилық сипаттағы жырлар қазақ қоғамының әлеуметтік-саяси жағдайы, 

шаруашылығы, тұрмыс-тіршілігі, әдет-ғұрпы, салт-санасы бойынша мәлімет береді. Тарихи 

жырлар жекелеген тұлғаларға, ел билеген хандарға, ерлігімен даңқы шыққан батырларға, 

даналығымен, әділдігімен әмбеге таралған билерге және т.б. арналды. Тарихи жырларда 

хандардың ел басқарудағы ұстанымдары, қолбасшылық, батырлық келбеті және өзге де 

қасиеттері көрініс тапқан. Мұндай жырлардың кейбіреулерін әдебиеттанушы, фольклоршы 

ғалымдар талдап, зерттеулер жүргізген. Жырлар тарихи дерек ретінде зерделенбеген. Тарихи 

жырларға негізделген қазақ хандарының өмірі мен қызметі туралы да зерттеулер отандық 

тарих ғылымынан орын алмаған. Сондықтан да ХVI–XVII ғасырдың бірінші ширегінде билік 

еткен хандар, соның ішінде Есім хан туралы тарихи жырларды талдаудың өзектілігі дау 

тудырмайды. 

Материалдар мен әдіс-тәсілдер 

Есім ханның сыртқы саясатына қатысты тарихи дереккөздер көбінесе ауызша тарих 

айтуда сақталған. Жүз томдық «Бабалар сөзі» атты топтаманың 56-томында Есім хан туралы 

тарихи жырлар басылған. Томдағы «Еңсегей бойлы ер Есім», «Есім хан», «Олжаш батыр» 

жырлары бұрын-соңды тарихи тұрғыда зерделенбеген. Бұл жырлар әдебиеттанушылардың 

өздері де толық зерттемеген. Сондықтан да аталған жырларды тарихи тұрғыда зерттеп, 

деректанулық талдаудан өткізіп, шынайылығын айқындау міндеті туындайды. 

Тақырыпты зерделеуде деректанудың әдістемесі қолданылды. Деректану ғылымындағы 

деректермен жұмыс істеудің екі деңгейі басшылыққа алынды. Біріншісі – зерттеушінің 

ақпаратты бағалай білу қабілеті болуы тиіс, өйткені алынған ақпарат арқылы ол белгілі бір 

шешім қабылдайды. Сонымен қатар дерек авторының шығармашылығын түсіну қабілетін 

қалыптастыру маңызды, себебі басқа адамның шығармасы тарихи білім жүйесінде дереккөзі 

ретінде саналады. Екінші деңгейде деректану тарихшы-зерттеушінің кәсібилігінің негізіне 

айналауы тиіс, яғни тарихшы деректермен жұмыс жасай алуы керек. Өйткені деректану 

деректерді объективті өмір шындығын бейнелейтін, күрделі қоғамдық құбылыс ретінде 

қарастырады (Источниковедение, 2015: 8). 

Зерттеуде деректану ғылымындағы тарихилық, объективтілік және әлеуметтік қағидалар 

қолданылды. Мәселен, тарихилық қағида жырларда баяндалатын оқиғаларды және 

тұлғалардың өмірі мен қызметін зерттеуге мүмкіндік береді. Объективтілік қағида жыр 

мәліметтерінің шынайылығын анықтауға септеседі. Әлеуметтік қағида Есім ханның өмір 

сүрген кезеңінің ерекшеліктерін, оның билеуші ретіндегі келбетін, ұстанған саясатын ашуға 

көмектесті. 

Ғылыми зерттеу қағидаларымен қатар талдау, контент-талдау, сыни талдау, 

ретроспективтілік, баяндау, сипаттау, қорыту әдістері қолданылды. Осылардың бәрі мәселені 

жан-жақты қарастыруға, тұжырым жасауға ықпал етті. 

Талқылау 

ХІХ–ХХ ғасырларда ғылымда тарихи жырлардың өзге ауызша дереккөздермен 

салыстырғанда маңызы айқындалған. Тарихи жыр төңірегінде ұлт зиялылары мен ғалымдары 

өздері өмір сүрген кезеңдерде пікір танытып, баға берген. Сонау ХІХ ғасырда Шоқан 

Уәлихановтың фольклорлық тарихи шығармаларды жинақтап, талдаған зерттеулері әлі күнге 

дейін өзектілігін жоймай келеді. Шоқан «тарихи жыр» («исторический джир») сөзін қолданған 

(Валиханов, 1961: 201) қолданған. Шоқан тарихи жырды батырлық эпостан өзгеше, өзіндік 

ерекшеліктері бар жанр деп білген (Бабалар сөзі, 2009: 9). Шоқанның пікірімен салыстырғанда 

өзгеше көзқарасты тарихи жыр үлгілерін жинап, жарыққа шығару ісінде көп еңбек сіңірген 

академик В.В. Радлов танытқан. Ол тарихи жырды жеке жанр ретінде бөлмеген. Сондықтан 

ол батырлық жырды да, тарихи жырды да «Қазақтың бұрынғы батырлары туралы сөз» деп 

атаған (Радлов, 1870:71). Тарихи жырларды жазып алған Г.Н. Потанин де оларды дербес жанр 

ретінде санамаған. 

Эпостың осы екі түрі бөлек жанр екенін Ахмет Байтұрсынұлы «Әдебиет 

танытқышында»: «Тарихи жыр деп тарихта бар, мағлұм уақиғалар туралы өлеңмен шығарған 

сөздер айтылады. Қазақта өз тілінде жазылған тарих болмағанмен, қазақта болған уақиғалар, 

қазақтан шыққан адамдар турасында басқа жұрттардың тарихында жазылған мағлұматтар бар, 

халықтың өзінің есінен кетпеген, қазақ басынан кешірген уақиғалары толып жатыр. Солар 

туралы өлең етіп шығарған сөздер болса, солар тарихи жыр болады», – деп көрсеткен 

(Байтұрсынов, 2003: 289). 

Алаш қайртакері Халел Досмұхамедұлы «батырлық және тарихи поэмалар» деген 

атауларды қолданған (Досмұхамедұлы, 1991: 27). Тарихи жырдың орнына тарихи өлең деген 

атауды қолдану дұрыс деп санаған М. Әуезов «Бұл жырлардың бәрі де, ертеде туғандары да, 

кейінірек шығарылғандары да – анық тарихи оқиғаларға негізделген, ал басты-басты 

кейіпкерлер – тарихта болған адамдар. Жырлардың авторлары – көбінесе сол оқиғаларды 

көзімен көрген тұстастары. Авторлар көзімен көрген, өздері бастан кешірген оқиғаларды 

уақытына қарай сап-сабымен баяндайды», – деп жазды (Әуезов, 1962: 76). Ә. Марғұлан да 

тарихи жырды батырлық эпос құрамында қарастырып, оларды бес кезеңге бөлген. Солардың 

төртінші кезеңі ХVІІ–ХVІІІ ғасырларға сәйкес келеді. 

Тарихи жырларды арнайы зерттеген ғалымдардың бірі Қ. Жұмалиев тарихи жырдың 

өзіндік жанр екенін анықтап, оларды хронологиялық қағида бойынша төрт кезеңге жіктей 

отырып, өзіндік ерекшеліктерін дәл көрсеткен (Жұмалиев, 1958: 221). Е.Ысмайылов тарихи 

жырды көп уақыт зерделеп, бірқатар еңбектер жариялады. Ғалым тарихи жырды батырлық 

эпосқа қосқан. ХVІІ–ХVІІІ ғасырлардағы қазақ-қалмақ арасының қарым-қатынасына 

байланысты туған батырлар жыры деп Есім хан, Қабанбай, Олжабай, Бөгенбай, Арқалық, 

Алатай, Қаратай т.б. туралы шығармаларды атаған (Бабалар сөзі, 2009: 18). Б. Кенжебаев 

тарихи жырдың анықтамасын бере отырып, «Ауыз әдебиеті тарихи оқиғаны, тарихи істі 

зерттеу тілімен айтпай, көркем әдебиет тілімен айтып береді. Тарихи шындықты көркем 

шындыққа айналдырып айтады деген сөз» деп дереккөзінің ерекшелігін дөп басып көрсеткен 

(Қазақ әдебиетінің тарихы, 1948: 302). 

Тарихи жырды кең көлемде жинау, зерттеу және жариялау тәуелсіздік жылдары белсенді 

түрде жүргізілді. Тарихи жырлар талданған әдебиет тарихы бойынша диссертациялар 

қорғалып, монографиялық зерттеулер жарық көрді. Айтылғандар тарих ғылымында Есім хан 

туралы дастандарды былай қойғанда жалпы тарихи жырларды талдаған еңбектердің орын 

алмаған деп ой түйіндеуге негіз болады. 

Зерттеу нәтижелері 

Қазақ хандары және олардың өмірі мен қызметінен ақпарат беретін ауызша 

тарихнамалық деректер көп емес. Дәстүрлі дереккөздердің арасында анағұрлым мол 

мәлімет беретін әрі шынайылығы біршама жоғары ол – тарихи жырлар. Тарихи жырлардың 

біразы «Мәдени мұра» мемлекеттік бағдарламасы аясында жарияланған ғылыми 

басылым – «Бабалар сөзінен» көрініс тапты. Топтаманың 56-томында берілген жырлар 

ХVІ ғасырдың соңындағы XVII ғасырдағы оқиғаларды сипаттайды. Ондағы «Еңсегей бойлы 

ер Есім», «Есім хан», «Олжаш батыр» жырлары қазақ хандарының өмірі мен отбасынан, 

қызметінен ақпарат береді. Томға ұсынылған «Еңсегей бойлы ер Есім» жырының нұсқасын 

халық ақыны Қазанғап Байболовтың жырлауында хатқа түсірілген. И. Ырсымбетов 

1938 жылы Орталық ғылыми кітапханаға тапсырған. Шығарманың түпнұсқасы осы 

кітапхананың сирек кездесетін кітаптар мен қолжазбалар қорында сақтаулы. Жырдың 

сақталуы туралы басқа мәліметтер кездеспейді. Еңсегей бойлы ер Есім» жыры алғаш рет 1991 

жылы Алматы қаласындағы «НБ-Пресс» баспасында жеке кітап түрінде жарық көрді. Кітапты 

баспаға дайындағандар: филология ғылымдарының докторы, профессор М. Мырзахметов, 

тарих ғылымдарының докторы, профессор М. Қойгелдиев пен филология ғылымдарының 

кандидаты М. Қалдыбаев (Бабалар сөзі, 2009: 365–366). «Еңсегей бойлы ер Есім» деп аталатын 

шығарманы Тәуекел деген тарихи тұлғаның ғұмырына жасалған шолу ретінде санауға болады. 

Жырдағы бас қаһарманның әкесі ретінде көрінетін Тәуекел хан – шындығында, Есімнің ағасы. 

Қадырғали Жалайыр өз шежіресінде Тәуекел хан мен Есім сұлтанды Шығай ханның 

Яхшым бегі деген бәйбішесінен туған және Тәуекелдің есімін «Төкей» деп жазған 

(Бабалар сөзі, 2009: 366). Ал Есім ханның жырда Тәуекел ханның ұлы ретінде көрінуі тарихи 

шындыққа жанаспайды. Бұл бір жағынан эпостық шығарманың ойдан шығарылған, оқиғаны 

әсірелеу үшін қолданылған тәсілінің нәтижесі болса, екінші жағынан жырды жаттап 

айтушылар өз тараптарынан оған өзгерістер мен толықтырулар жасап отырған. Мұның өзі – 

ауызша тарих айтуға тән құбылыс. Сондай-ақ Шыңғыс ханның ұрпағы Түркістанның ханы 

Тәуекелдің (Тәукенің) қырыққа келгенше баласыз болғаны, оның Қашқардағы Аппақ қожа6 

дегеннің қолдауымен перзент көргені, ұлының атын Есім қойғаны баяндалады. Алайда жырда 

көрсетілгендей, Тәуекелдің қырықтан асқанда көрген ұлы – Есімнің он сегізге толғанда 

Тұрсын ханның қолынан қаза табуын тарихи деректер растамайды. (Бабалар сөзі, 2009: 366). 

Керісінше Есім хан он сегіз жасқа толғанда таққа отырған. Сонымен қатар Тәуекелдің хан 

болғандығы, халқы, жері, отбасы, жұбайы, ұлы мен қызы туралы айтылады. Дегенмен бұл 

жырда тарихилық сипат басымырақ: Есім ханның бейнеленуі, Ташкентті билеген Тұрсын 

ханның жауыздығы, сондай-ақ Дешті Қыпшақ, Түркістан, Қашқар сияқты жер атауларының 

болуы – тарихи шындықтың көріністері (Бабалар сөзі, 35). 

«Түркістан атты қалада, 

Дешті-Қыпшақ далада, 

Баласына үш жүздің 

Тәуекел атты төреңіз 

Хан болып көп жыл тұрады. 

Он сегізде хан болып, 

Жері байтақ, елі бай, 

Алтын-күміс, қазына сай. 

6 Аппақ қожа (лақап аты – «Һидаятулла») – ХVІІ ғасырда Шығыс Түркістанда өмір сүрген қожа, 

ишандардың ірі өкілдерінің бірі. Аса күрделі тарихи тұлға. Ата-бабалары «қылыш қожалар» әулетінен тарайды. 

Өз әкесі Мұхаммед Юсуф деген адам – Орталық Азияда өмір сүріп, ислам әлемінде «Ағзам» деген дәрежеге 

жеткен ғұлама Махтұм Ағзамның ұрпағы. Мұхаммед Юсуфтің өзі де оқымысты, сопылық жолын ұстаған адам 

(Бабалар сөзі, 2009: 376). 

Иісі қазақ баласы 

Лақап қылып сол күнде 

«Хандардың ханы» дер еді» деген жыр жолдары Тәуекелдің он сегіз жасынан нағыз 

билеушіге лайық халқына қызмет еткендігін дәйектейді (Бабалар сөзі, 2009: 122). Осы 

мәліметті дәлелдейтін тарихи фактілер кездеспейді. Тарихи деректер Тәуекелден гөрі Есімнің 

он сегіз жасында билік басына келгендігін айғақтайды. 

«Қазақстан жұртының 

Атырабын болжасаң, 

Еділ, Жайық, Қапқазбен 

Бір шеті Жаркент, Құлжамен, 

Омск пен Томск, Ауған, Бұқар арасы, 

Есепсіз жұрты көп еді» деген жолдардан Тәуекелдің кезінде Қазақ хандығының 

көршілері елдермен тығыз қарым-қатынас орнатып, орасан үлкен аумақта билік жүргізгендігін 

айғақтайды (Бабалар сөзі, 2009: 122). Бұл туралы Мәшһүр Жүсіп Көпейұлы да айтқан. Дала 

деректанушысының жазуы бойынша, Тәуекел аталған аумақты өзіне қаратқан. Осы турасында 

дала данасы «Тәуекел ханның ат арқасына мінген заманында Бұхара, Самарқан, ханы болып 

тұрған «Жақсы Ғабдолла» ханды өлтіріп, оның баласы Ғабдолмүмин ханды да өлтіріп, 

Мауралиаһрге (Мауеренахр) қожайын қылып. Ол уақыттарда Сауранда бір хан, Сунақта да бір 

хан, Отырарда да бір хан, Созақта да бір хан, әр күл төбенің басында тауықтың қоразындай 

қоқырайғандардың бәрін көк өрім бос шөптей, оп-оңай жұлып алып, Имамқұлы хан үш қабат 

соғысып, түк өндіре алмай, Ташкен, Түркістан, Андижан, Марғұлан, Самарқан – бәрін өзіне 

қаратып алып, орданы Ташкентке алып барып орнатқан», – деп жазды (Көпейұлы, 2008: 237). 

Шындығында Тәуекел Ташкентті хан ордасы ету үдерісін бастады. Оны аяқтаған Есім хан еді. 

Тарихтан белгілі Тәуекел хан 1583 жылы өзбектермен арадағы келісім шартты бұзып, 

Бұхараға қарсы Ресеймен саяси одақ құруға ұмтылды. Екі ел арасында елшіліктер 

алмастырылып, сауда байланыстарын кеңейтуге, өзара көмек көрсетуге, қолдауға бағытталған 

келіссөздер жүргізілді. Келіссөздерге байланысты Тәуекел хан Ресейдің қолдауымен 

Сырдария бойындағы қалаларды өзіне бағындырды. Дегенмен хандықтың қас жауы Шейбан 

әулеті болып қала берді. Жырда осы мәселе былай айтылады: 

«Шекарасы – Қазығұрт, 

Шаhары –Ташкент, Самарқанд 

Қатаған деген бір жұрттың 

Шибани дейді хандығын 

Осыдан үлкен жауың жоқ» (Бабалар сөзі, 2009: 140). 

Есім ханның Аппақ ишанға сапарын сәтті пайдаланған Шейбан билеушісі Тұрсын хан 

Түркістанға жорық жасайды. Жырда осы ахуал және Тұрсынның жоспары 

«Ұлы кетті Қашқарға 

Адамын алып жарамдар. 

Қарауылсыз, күтімсіз, 

Бейқам жатқан жайы бар. 

Шөлейтпенен барайық, 

Олжа, жесір талайық. 

Білінбей барып түнінде, 

Түркістанда шабайық. 

Бір аяқ жансыз жіберіп, 

Әуелі хабар алайық, 

Неше жылғы кегіңді 

Сөйтіп бір енді алайық», – деп көрсетіледі (Бабалар сөзі, 2009: 142). Жыр желісінен 

Тұрсын ханның Түркістанды басып алуы алдын-ала жоспарланған, тыңғылықты ойластырған 

әрекет екендігін байқау қиын емес. Шындығында да жаулап алу – кек алудың жолы ғана емес, 

тұтастай билікке ұмтылған тұлғаның агрессиялық әрекеті. 

Бұдан кейін Тұрсынның Түркістанды басып алуы жырда 

«Желбіретіп туларын, 

Жалаң қылыш байланып, 

Қатаған деген елінен 

Есепсіз қосын айдалып. 

Түркістанды қамады, 

Түн ішінде айналып», – деп айтылады (Бабалар сөзі, 2009: 142) 

Жырдың мазмұны бойынша Тұрсын хан қартайған Тәуекелдің елін шауып, өзін өлтіріп, 

отбасындағы әйелдерін күң еткен. Тарихи жыр орын алған оқиғаны былай жеткізеді: 

Тәуекел атты ханыңыз 

Он бес жерден жаралы, 

Денесін бір күн қараса. 

Есі кетіп, сандалып, 

Құлады жерге жанаса. 

Туы құлап қалыпты, 

Есін жиып бір уақта, 

Оң-солына қараса. Гүлханым бәйбіше мен жеті жасар қызы Ханымша қолға түсіп, зарлап 

қалың жаудың ортасында тұр екен». (Бабалар сөзі, 2009: 144). 

М. Тынышбаевтың еңбегінде осы оқиғаны 1923 жылы Бөген өзенінің бойындағы 

Шошқа-Бұлақ ауылының тұрғыны, ошақты руының ақсақалы Бәзектің аузынан жазып алып, 

аңыз ретінде келтірген. Аңызда Есім екі жыл бойы жорықта болып, қалмақтарды шауып, үйіне 

оралады. Күйік тауының бөктерінде (Әулие атадан батысқа қарай 40 шақырым жерде) Тұрсын 

ханға тиесілі бұзау бағып жүрген кемпірді көреді. Кемпір: «Батыр ұлым – Есім келіп, ханшаны 

бақташы еткен Тұрсын ханнан кегін алады», – деп жылайды. Есім кемпірдің анасы екенін 

біледі. Олардың бойын күйік, кек кернейді. Осыдан жердің аты Күйік атанады. Арыс өзенімен 

төмен түсіп, Тұрсын шапқан ауылының орнын табады. Есімнің отбасы мүшелері осында мал 

бағып жүреді. Құтырған адамша ашуға булыққан Есім ханды өлтіруге бел буады. Содан 

жердің аты Құтырған деп аталады (Тынышбаев, 2001:210). 

«Еңсегей бойлы ер Есім» жырында Есім ханның қалмақтарды шабуға жер қайысқан 

қолмен аттанғаны, төрт күн бойы олармен шайқасып, бесінші күні жауды жеңіп, жеңіске 

жеткені ретімен баяндалады (Бабалар сөзі, 2009: 166–167; 174–175). Ақыры екі жақ мәмлеге 

келіп, ынтымақтасқан. Жырда осы оқиға былай айтылады: 

«Қалмақтың жалпы адамы. 

Ынтымақ қылып ханымен, 

Ойласып жасы-кәрімен, 

Қазаққа қалмақ қарады. 

Жарасып, қалмақ, қазақ тату болды» (Бабалар сөзі, 2009: 181). 

Жырдың мазмұны бойынша Омбыда жүрген кезінде Есім түс көреді. Түсінде қой бағып 

жүріп малының қасқырға таланғанын, анасы – Гүлханымның басына түскен ауыр халды 

жеткізуін, Аппақ қожа Ешеннің аянын көреді. Оянған сәтте Түркістанды Тұрсын ханның 

шапқанын біледі. Осыдан кейін қалмақтың ханы Темірмен келісімін бекітіп, еліне жол 

тартады. Есім ханның Темірмен өзара келісімге келгендігін мына жыр жолдарынан көруге 

болады: 

«Қас едің әуелінде, енді доспыз, 

Көруге қайта айналып болдым зарлы. 

Ынтымақ, бірлік, тірлік күн көрейік, 

Күш келсе, біз де мүштеп жасқағанды. 

Таяныш керек кезде болысайық, 

Ел жауын бірдей көріп, басқаларды» (Бабалар сөзі, 2009: 185). Шындығында да 

XVII ғасырдың екінші онжылдығының соңында В.А. Моисеевтің зерттеуінше, қазақ-қалмақ 

қатынастарында айтарлықтай өзгерістер болған. Ғалымның тұжырымынша, Есім ханға 

қалмақтарды жеңіп, оларды бейбітшілікке мәжүрлеген (Моисеев, 1991: 25). Аудармашы П. 

Семеновтың 1620 жылғы хабарламасына сәйкес қалмақ тайшылары 1619 жылы Есім ханға 

келіссөздер өздерінің елшілерін жіберген (Атыгаев, 2023: 123). Осылардың бәрі Есім хан 

келіссөздерге дайын, еларалық, соғыс мәселелерін бейбіт жолмен шешуді таңдаған тұлға 

болған деген ой түйіндеуге негіз қалайды. 

Еліне оралғаннан кейін Есім «өзі жансыз бөтен кісі болып, хан Тұрсын алдына бармақ 

болды. Осы атырапта үш хан болушы еді. Олар – айтылып отырған хан Тәуке, хан Тұрсын 

және Үргеніш жағын Әбілғазы баһадүр хан билейтін. Есім хан Тұрсынға осының жіберген 

елшісі болып бармақ болды» (Бабалар сөзі, 2009: 153). Мұның өзі Есімнің жаугершілік кезеңде 

ұтымды шешім қабылдайтын, мәмлегер, терең ойлы тұлға екендігін көрсетеді. Бұдан әрі 

жырда «Есім елші пормасына түсіп, ханның алдына кіріп келеді. Хан орнынан ыршып 

түрегеледі. Елші бірнеше күн елшіханада қонақ болып жатты. ...Баланың қағазын көрсе, 

Үргеніштегі Әбілғазы баһадүр ханның елшісі. «Әбілғазы баһадүр күллі мұсылман хандарын 

шақырып, бір үлкен мәжіліс құрмақшы еді, соған сізді шақыра келіп едім», – дейді бала. Хан 

бұған нанды. Жарамды ерлерін алып: «Әңгіменің ішінде болалық», – деп Үргенішке жүріп 

кетті (Бабалар сөзі, 2009: 155). 

«Еңсегей бойлы ер Есім» деген жырда Есім елші ретінде Көкім биді жіберген деген 

мәлімет бар. «Қағазбенен хат беріп, 

Мүддесін жазып ап келіп. 

Хан Тұрсынға Есім хан 

Елші қылып жіберді (Бабалар сөзі, 2009: 219). Елші болып Көкім би барған. Ташкентті 

басып алғаннан кейін Көкім биді бек етіп сайлаған. 

Хан Үргенішке кеткенде Есім Ташкентті жаулап алу үшін Олжашқа және өзге де 

батырларға жасақ жинатады. Бұған «Олжаш батыр» жырындағы мына жолдар дәлел. 

Батырға амандаса Есім келді, 

Сол күнде қазақ ханы Есім еді. 

«Қатағанды қол жиып, шабыңыз» деп, 

Қазақтан қалың әскер жиып берді» (Бабалар сөзі, 2009: 301). 

Атап айтар жайт, Олжаш батыр» жырын жеткізуші – белгілі жырау Жақсылық Төлепов. 

Тапсырушы – Қазақ КСР Ғылым академиясының Тіл және әдебиет институты 1949 жылы 

ұйымдастырған Гурьев экспедициясының мүшесі Аралбаев Жұбаныш. Бір ғана нұсқада 

жеткен туынды бұрын еш жерде жарияланбаған. Оның қолжазбасы Орталық ғылыми 

кітапхананың сирек кездесетін кітаптар мен қолжазбалар қорының 560-бумасында сақтаулы 

(Бабалар сөзі, 2009: 369). 

Шығайұлы Есім ханның заманында, 

Ғасырдың он алтыншы бас кезінде 

Олжаш шықты аттанып, туын байлап» деген жолдар Есім хан мен Олжаштың замандас, 

қалмаққа қарсы күресте үзеңгілес болғандығынан хабар береді (Бабалар сөзі, 2009: 210). 

«Олжаш батыр» жырының желісі Есім хан мен Тұрсын ханның арасындағы қайшылықты 

қатынастарға құрылған. Қатаған ханы – Тұрсын қалмақтың ханы Қатаған болып көрсетіледі. 

Оның іс-әрекеті Есім ханға, қазақ еліне қарсы жауыздық ретінде суреттеліп, Қатаған жеңіліске 

ұшырап, оның қыздарының олжаға түскені жырда біршама кең баяндалады. Мәшһүр Жүсіп 

осы оқиға туралы: «Қазақ ханы» атанған Есім Ташкентті билеп тұрған Қатаған ханы 

Тұрсынмен соғысып, Қатағанды қырып, Тұрсынды өлтіріп, қырық қыз олжалап алып 

қайтты», – деп жазды (Көпейұлы, 2008: 237). Бұл жағдай қазақ шежірелерінде де айтылады. 

Мысалға, Шәкәрім жазған шежірені, М.Тынышбаевтың жазбаларын айтуға болады 

(Бабалар сөзі, 2009: 35). 

Жиылған қазақтың қалың қолы Ташкентті басып алған. Бұл турасында жырда былай 

делінген: 

«Ташкенге қосын шығарды. 

Сапсыз ерлер жиылып, 

Дүркін-дүркін айдады. 

Әр дарбаза аузына 

Мыңнан әскер қояды. 

Зеңбірек атып, талқандап, 

Ордасын ханның бұзады» (Бабалар сөзі, 2009: 157). Осыдан кейін Есім Үргеніштен 

қайтқан Тұрсынды өлтіруге бел буады. Осыны жыр жолдары анық жеткізеді: 

«Бармаққа Үргеніште хан қасына. 

Есім хан айтты: «Халқым, құлағың сал, 

Олжаны тақсымымен үлесіп ал. 

Алдынан жолын тосып іс қылайын, 

Хан Тұрсын Үргеніштен қайтқан шығар» (Бабалар сөзі, 2009: 158). 

Алайда жырда Есім ханның Тұрсынды өлтірмегені, керісінше Әбілғазы баһадүр ханның 

өтінішімен оны кешіріп, екеуінің өзара келісімге келгені баяндалады. 

«Кештім» деді ер Есім, 

Құрмет етіп патшаны. 

Құсеметтерін тастады, 

Қағаз қылып шартнама. 

Хан Тұрсын Құран ұстады, 

Өтірік қана өтініп, 

Иламен көзін жастады» деген жыр жолдары осыны дәйектейді (Бабалар сөзі, 2009: 162). 

«Еңсегей бойлы ер Есім» деген жырында Есім ханның билеуші, сыртқы саясатын терең 

бағамдайтын тұлға ретіндегі келбеті оның Тұрсынды өлтіруден гөрі қалмақ, орыс тәрізді 

елдермен қарым-қатынасты реттеуді басты орынға қойғанынан көрінеді. 

«Есім хан айтты бір сөз: 

Құлағың сал, Баһадүр Әбілғазы, арызым бар. 

Баласын мұсылманның жылатпайық, 

Өр жақта қалмақтайын дұшпаным бар. 

Омск, Томскінің айналасы, 

Темір хан, Атас пірас кәпір шығар. 

Хан Тұрсын мына жұртты аңғарып тұр, 

Зерек қас надан достан артық шығар» деген жолдар айтылған ойды бекіте түседі 

(Бабалар сөзі, 2009: 163). 

Шәкәрім Құдайбердіұлы «Қазақтың түп атасы» деген шежіресінде Есімнің Тұрсынды 

түнде ұйықтап жатқан жерінде өлтірген деп жазған. Бұл жөнінде: 

«Тұрсынды өлтірерде түнде барып, 

Күзетшісін есіктің байлап алып. 

Есімнің қасындағы бір жыршысы, 

Оятқан Тұрсын ханды әнге салып» деп жырлаған (Құдайбердіұлы, 1991:75). Шежіреде 

Тұрсынды өлеңдетіп оятқан Есім ханның қасында жүрген, соның ақылшысы, болған Төлеген, 

яғни Марқасқа жырау деп көрсетіледі. Ол былайша жырлаған: 

«Ей, Қатаған хан Тұрсын! 

... Еңсегей бойлы ер Есім, 

Есігіңе келіп тұр, 

Шашқалы тұр қаныңды, 

Кешікпей содан қатарсың!» (Алдаспан, 1970: 104). 

Ташкент және Түркістан билеушілері арасындағы шиеленіске толы оқиғаны, олардың 

жауласуын Мәшһүр Жүсіп те баяндады. Оның естіп, айтуынша «Еңсегей бойлы 

ер Есім Түркістанда қазақ ханы болып тұрған күнде Ташкентте Тұрсын хан Қатаған деген 

жұртты билеп тұрды. Тұрсын хан анттасып, Есім ханмен ата-бата қылысты бір-бірімен жау 

болмасқа» (Көпейұлы, 2008: 276). Алайда келісім-шарт бұзылған. Мұны Қазақ хандығы мен 

аштарханидтердің қарым-қатынасын зерттеген ғалым Н. Атығаев та анықтады. 

Оның зерделеуінше, Бұхара хандығының қазақ билеушілерімен өзара қарым-қатынастары 

XVII ғасырдың басында шеиленісті болып қала берді. Қазақ хандарымен келісім-шартты бұза 

отырып, олар XVI ғасырдың соңынан қазақтардың қолында болған Ташкентті өздерінің 



Еdu.e-history.kz 2024. 11 (4) 

910 

билігіне қайтарып алуға ұмтылды (Атыгаев, 2023: 49). Айта кетерлік жайт, осы кезде Қазақ 

хандығының өзінің ішінде мемлекеттегі билік үшін өзара күресті бастаған жоғарғы ақсүйек 

өкілдерінің арасында қақтығыс басталды (Атыгаев, 2023: 51). Қазақ сұлтандарының арасында 

Есім, Тұрсын, Абылай, Ханзада сұлтандар басқарған, өзара бақталас бірнеше топтар болды. 

Қазақтардың бір тобын Есім хан және Абылай бастады. Екінші топтың басында Жәлім 

сұлтанның ұлы Тұрсын сұлтан (Тұрсын-Мұхаммед-сұлтан) тұрды. Бұл топтың өкілдері 

Аштарханидтермен одақ идеясын жақтады (Атыгаев, 2023: 51). Осы кезде қазақ әміршілері 

мен аштарханидтер тартылған саяси оқиғалар бұлардың өзара қатынастарының 

тұрақсыздануына себепті болды, олардың арасындағы қақтығыстар уақытша одақтармен 

алмасып отырды. Мәселен, Түркістан мен Ташкенттен жасақталған 5 мың қазақты бастаған 

Есім хан 1611 жылы Иранға және Уәли-Мұхаммедке қарсы күресінде Имамқұл (Имамкули) 

ханға көмек көрсеткен. Алайда бұл одақ уақытша сипатта болды және Имамқұл хан қазақтарға 

қарсы талай рет жорықтар жасады. 1613 жылы Имамқұл хан қазақ сұлтаны Тұрсынды 

Ташкентке билеуші деп жариялады (Қазақстан тарихы, 1998: 425–426). Осыған орай 

Мәшһүр Жүсіптің айтуы бойынша Есім мен Тұрсын арасында туған араздық өрши түскен. 

Тұрсын хан Түркістанды басып алған. Осы оқиғаны Махмұд ибн Уәлидің «Бахр ал-асрар» 

атты жазба дерегі және шығыстанушы ғалымдардың зерттеулері негізінде талдаған 

Н. Атығаев Имамқұл ханның қолдауының нәтижесінде 1613–1614 жылдары Тұрсын 

Мұхаммед хан Ташкенттегі билікті және Түркістанның кейбір қалаларын басып алды. Алайда 

оның билігі берік болмай шықты, оған жоғарыда көрсетілгендей, Шығай ханның ұрпақтары 

Есім ханмен және Абылай сұлтанмен бәсекелес болуға тура келді (Атыгаев, 2023: 52). 

«Бабалар сөзінің» 56-томындағы «Есім хан» жыры өзінің мазмұнымен әрі құнды 

мәліметтерімен ерекшеленеді. Әсіресе «Есім хан» жырының құндылығын өз кезінде 

М. Әуезов, Ә. Марғұлан атап өткен. Ұзақ жылдар бойы белгісіз болып келген жыр тек Қытай 

Халық Республикасында тұратын қазақтар арасында сақталды. (Бабалар сөзі, 2009:6). 

«Есім хан» жыры Қытай Халық Республикасында шығатын «Шалғын» журналының 1987 

жылғы үшінші санында жарияланды. Соңында берілген түсінікте: «Айтып берген – Боранбай 

Ләмжанұлы. Жазып алған – Оразбек Қанапин» деген мәлімет келтірілген. Өзге нұсқалары 

кездеспейді (Бабалар сөзі, 2009:368). 

Жырда Есім ханның жеке басына және қызметіне 

«Қазаққа әділдікпен патша болып, 

Халықтың алған ықылас-батасын да. 

Сол кезде жерге талас қазақ, қалмақ, 

Сыр өзен Қамыстақтың арасында. 

Алайда астам көңіл шапқыншылар 

Алдында кім тұрғанға қарасын ба? 

Осындай сабаз басшы тұрған кезде 

Сұмырай жау елді басып ала алсын ба? 

Жазуға қалам алып басшым қағаз, 

Есім хан – тым айлакер, әділ сабаз» деген баға берілген (Бабалар сөзі, 2009: 291). Бұл 

жолдардан Есім ханның қазіргі тілмен айтқанда стратег, сыртқы саясатында «жеті рет өлшеп, 

бір рет кесетін» әрекеттерге барған, елшілік байланыстардың қыр-сырын жетік білген билеуші 

болғандығы анық көрінеді. Есім билік еткен уақыттың күрделі болғандығын халық жады 

«Елеуреп елдің жайын біліп тұр» деп, 

Хандарға ұзақ-жақын сәлем айтып... 

Қазаққа сондай заман болған емес, 

Көсіліп қол-аяғын тыныш жатып. (Бабалар сөзі, 2009: 285). 

Аумалы-төкпелі кезеңде билеушісімен қоса әскері, халқы да кез келген жағдайға дайын 

болып, тас түйін отырған. Тарихи жырда қоғамның жағдайы 

«Бел шешіп төсегіне ер жатпайды, 

Жылқыға ат жіберіп оттатпайды. 

Үйде найза сүйеулі, белдеуде аты, 

Дайындықсыз жүрегіне ас батпайды» деп дәл көрсетілген (Бабалар сөзі, 2009: 302). 

Сондықтан да бұл кезең ханнан сыртқы саясатты байсалды, даналықпен, көрегендікпен 

шешуді талап еткен. 

Ел арасында «Еңсегей бойлы ер Есім» атанған хан өзі билік еткен тұста Түркістан мен 

Ташкентті Қазақ хандығына қаратты. Сыртқы саясатқа ерекше мән берген Есім Бұхарамен 

бітім-шартын жасасып, Орталық Азия қалаларымен бейбіт, экономикалық байланыс орнатуға 

ұмтылды. Қалмақтарға қарсы күрес жүргізуге де мәжбүр болды. Қалмақтар мен 

Аштарханидтерге қарсы ноғай билеушілерімен әскери-саяси одақ құруға тырысты. Себебі 

ноғайларға жайылымдарын басып ала бастаған қалмақтарға қарсы күресте серіктес қажет 

болды. Сондықтан да ноғайлар мұндай одақ құруға мүдделі еді (Атыгаев, 2023: 52). Жоғарыда 

айтылғандай, қалмақтармен келіссөздер жүргізіліп жатқан кезде қазақ ұлыстарына тайшылар 

шабуыл жасаған. Осыған ашуланған Есім хан қалмақтардың елшілерін өлтіріп, екі қалмақ 

тайшысының ұлысына жорыққа аттанған. Көп ұзамай қалмақтар талқандалып, қазақтар 

жеңіске жеткен. Алайда қалмақтар шабуылының мұнымен тоқтамайтындығын білген Есім хан 

халқын осы турасында хабардар еткен. Жырда сыртқы жауының көздеген мақсатын айқын 

таныған билеушінің ескертуі мынадай түрде жеткізілген: 

«Есім хан халқын жиып, ақыл сапты: 

– Қашқан жау Алтайдағы ханын тапты.

Олар кеп қайта аралап, жеңсе бізді,

Көрсетпейді бұл дүниеде рақатты» (Бабалар сөзі, 2009: 297). Есім ханға екі бөлікке

бөлініп кеткен қалмақтармен соғысуға тура келген. Жырда шабуылдардың екі жақтың бейбіт 

келісімге келе алмауынан болғандығы 

«Тағы да үлкен майдан басталады, 

Белгісіз кімнің соры, кімнің бағы. 

Патшаның бағы тайса, соры қайнап, 

Тиынға жарамайды алтын тағы. 

«Тәуекел не көрсек те, соғыстық» деп, 

Қол қойды қазақ-қалмақ екі ханы» деп көрсетіледі (Бабалар сөзі, 2009: 298). Есім ханның 

жырда бейнеленгендей, қалмақтардың басқыншылығына әлденеше рет ойсырата тойтарыс 

беріп, оларға өзінің үстемдігін мойындатқаны – тарихи шындық (Бабалар сөзі, 2009: 368). 

Соғыстардың бірінде жеңіске жетсе, екінші біреуінде сәтсіздікке ұшыраған. 

Ғалым А.И. Исиннің пікірінше, 1616 жылы Есім хан орталығы Ташкент саналған орта 

жүздің билеушісі болған (Исин, 2005: 529). Ол сол кезде қалыптасқан саяси жағдайда орасан 

зор аумағы, мықты әскері, дамыған шаруашылығы, әлеуметтік құрылымы бар бір орталыққа 

бағынған мемлекет құруды көздеді. Тарихи жырда стратегиялық ұмтылыс былайша 

көрсетілген: 

«Өлімде малы-басың, күнде талан, 

Алты ауыз ала болсаң бұл сияқты. 

Өр жағың-қалмақ, қытай, бұяғы-орыс, 

Қатаған не қып жатыр артқы жақты?! 

Артынан Есім ханның ере берсең, 

Сендерді жұрт қылармын бір сияқты» (Бабалар сөзі, 2009:180). Мұның өзі бір жағы 

қалмақ, екінші жағы Аштарханид, үшінші жағы орыс, қытай және моғол мемлекеттерімен 

байланыс орнатуға мәжбүр болған Қазақ елінің жағдайынан хабар береді. Қалыптасқан саяси 

ахуалда тиімді әрі дұрыс жолды таңдау, ұтымды қарым-қатынас орнату Есім ханға оңайға 

түспегені анық. Тарихи деректер Есім ханның сыртқы саясаты Аштархан әулетінің қазақ 

билеушілерін Ташкент пен Түркістаннан ығыстыруға тырысқан әрекетіне қарсы күрес; 

қырғыздармен тығыз саяси байланыстар орнату; Моғолстан және орыс мемлекетімен қарым-

қатынастарды нығайту, қалмақтардың жаулап алу жорықтарын тойтару бағыттарында 

жүргендігіне көз жеткізеді. 

Қырғыздармен тығыз саяси қарым-қатынастардың орнатылуын дәйектейтін деректер 

жеткілікті. XVII ғасырдың бірінші ширегіндегі Есім ханның соғыстарына қырғыздардың 

қатысуы жөнінде аңыздар мен тарихи әңгімелерде қызықты мәліметтер сақталған. Солардың 

бірін Ш. Уәлиханов келтірген. Шоқан Есім ханның өз қарамағында қырғыздың ру басы 

Көкем би болғаны, соның көмегімен оның қатағандар мен шанышқылардың Тұрсынын құлата 

алғаны туралы аңызды келтірген. Қырғыздар мен қазақтар одағының ескерткішіне Есім 

Ташкентте мұнара салғызды, ол осы кезге дейін тұр және «Көкемнің көк күмбезі» деп аталады 

(Қазақстан тарихы, 1998: 428). Ал қырғыздар болса Есім ханды хан етіп көтерді. Бұл тарихи 

факті В.В. Бартольд Қашғар тарихы бойынша деректерді толықтырып, нақтылайтын маңызды 

тарихи дерек деп баға берген «Тарих-и Қашғарда» орын алған. «Қырғыздар Есімді хан деп 

жариялады. Есім хан оларды марапаттады» деген мәлімет айтылғанның дәлелі (Материалы, 

2002: 243). Мұның өзі қазіргі Орталық Азиядағы халықаралық қатынастарда туысқан қырғыз 

елімен тығыз байланыстар орнатқандығын дәйектейді. 

Моғолдар мемлекетімен байланыстарды күшейтуде Есім хан түрлі айла-шарғыларға 

барған. Моғолстанға қалқан болуды уәде еткен қазақ хандарының ісін жалғастырған Есім хан 

моғол билеушілерінің жорықтарына қатысқан. Н. Атығаевтың зерттеуінше, Моғол мемлекетін 

билеген Абд ар-Рашид ханның кезінде молғолдар мен өзбектер қазақ-қырғыз одағының 

күшімен сәтті соғыстар жүргізіп отырған (Атыгаев, 2023: 77). Бұл жөнінде «Әбдірақым хан 

(Абд ар-Рашид) тағы да Ақсу мен Үшке барды. Қазақ – Шығай ханның ұлы Есім хан 

Ташкенттен Әбдірақым ханға келіп, мулазим (билеуші алдында қызмет етуге міндетті) болды. 

Хан оған лайықты құрмет пен құрмет көрсетіп, жасақтарын Ақсуға бастап барады. Әбдірақым 

хан Жар-Башыға, ал Есім хан Сауық-Бұлаққа қосын құрды» (Фазил Чурас, 2010: 186–187). 

Есім хан Жаркент хандығына қарсы болып Тұрпанды билеген Әбдірақым ханмен одақтасып 

қана қойған жоқ, өзіне мықты сүйеніш ету үшін онымен құдандалық байланыс орнатты. Есім 

хан Әбдірақымның қызы Патша ханымға үйленген. Ал Есім ханның ағасы Күшік сұлтан 

қызын Әбдірақымға берген (Ахтанов, 2015). Бұның өзі бір жағынан Есім ханның сыртқы 

саясаттында өзіне одақтас іздеуде, мемлекетаралық қатаныстарды бекітуде тиімді әрекеттерге 

барғандығын көрсетеді. 

Есім хан Қазақ хандығын басқыншылардан қорғау мақсатында өз заманына лайық саясат 

ұстанғандығын жырдың «Бейнетті дүниенің рақаты бар, 

Сопы боп, тәркі дүние безбеген соң. 

Пәлеңді неше түрлі сөндірермін, 

Лайық заманыма кез келген соң. 

Өлгенше маңайымнан жүргізбеймін, 

Не болсаң, ол бол, қазақ, мен өлген соң» деген жолдар дәлелдейді. (Бабалар сөзі, 

2009: 207). 

Билеуші мұнымен шектелмей Қазақ хандығын сол заманда атақтары әлемге танылған 

мемлекеттердің қатарына енгізуді де армандаған. 

«Артымнан бұл қалыппен ере берсең, 

Бәлеге қарсы келген міндеткермін. 

Өнерлі Түркиядай болмасаң да, 

Ауғандай Иранменен қып кетермін. 

Өлгенше өзім, қазақ, қор қылмаймын, 

Онан соң ит пен құстың жеп кетерін» деген жыр жолдарынан Есім ханның көзі тірісінде 

Қазақ елін Түркия, Ауғанстан, Иран тәрізді мәдениеті мен экономикасы дамыған мемлекеттер 

деңгейіне көтеруге бағытталған ұмтылысын анық көруге болады (Бабалар сөзі, 2009: 216). 

Қорытынды 
Сонымен ауызша тарихнамалық үлгілердің бірі саналатын «Еңсегей бойлы ер Есім», 

«Есім хан», «Олжаш батыр» тарихи жырлары Есім ханның ұстанған сыртқы саясатын талдауға 

мүмкіндік берді. Жырларда тарих шындық пен поэтикалық қоспалар тығыз астасқан. Мұның 

өзі – эпостың ғасырлар бойы қалыптасқан дәстүрі. Тарихшы-зерттеуші жырды дереккөзі 

ретінде талдауда оның шынайылығына көз жеткізуі тиіс. Тарихи шындықты көркемдік 

әсерлеуден ажырату – зерттеушінің басты міндеті. Себебі эпикалық жырларда бас кейіпкерді 

дәріптеу, оны мінсіз етіп бейнелеу орын алған. Жырды жеткізушілердің, жадта сақтап, айтып 

берушілердің де оқиғаларды бұрмалап немесе ұмытып қалған тұстарын өздерінше қалпына 

келтіргендерін назарға алу қажет. Сонымен қатар дереккөзінің пайда болу объективтілігін, 

авторын, сақталу формасын анықтау зерттеудің құндылығы мен ғылымилығын арттырады. 

Тарихи тұлғалардың есімдерін анықтау, жер-су атауларын нақтылау, тарихи хоронология мен 

сабақтастықты сақтаудың маңызы зор. 

Болашақта Есім ханның ішкі және сыртқы саясатын зерделеуде аталған тарихи 

жырлармен қатар ауызша тарих айтудың өзге де дереккөздерін, тың архив құжаттарын 

ғылыми айналымға енгізу әрі кешенді зерттеу жүргізудің қажеттілігі анық байқалады. 

